
efnum og jafnframt kemur fram að sitjandi stjórnvöld hafi óskað eftir skoðun á stjórnarskrá lýðveldisins þar sem 

m.a. verði skilgreint að auðlindir sjávar séu eign þjóðarinnar.  

 

Samkvæmt upplýsingum frá sjávarútvegs- og landbúnaðarráðuneytinu er nú unnið að greinargerð til þess að 

svara mannréttindanefnd SÞ. Í þeirri greinargerð er lögfesting á strandveiðum kynnt og þar með bent á ákveðna 

opnun sem orðið hefur í íslenska fiskveiðistjórnunarkerfinu sem bjóði uppá aðgang annarra en handhafa 

aflaheimilda að auðlindinni.  

 

Sjónarmið fulltrúa LÍÚ hvað varðar álitið er að það sé með öllu óskuldbindandi fyrir Ísland og taki ekki mið af 

íslenskum veruleika. Hæstiréttur Íslands hafi þegar dæmt um þau álitaefni sem mannréttindanefndin fjallaði um 

og hann hafi endanlegt dómsvald í þessum efnum. Í málflutningi þeirra aðila, að mati fulltrúa LÍÚ, sem vilja gera 

mikið úr meirihlutaáliti mannréttindanefndarinnar, sé að finna þversagnir þar sem sami meirihluti nefndarinnar 

kemst að þeirri skoðun í álitinu að aflaheimildir séu einkaeign útgerðarinnar. 

 

Mikið var rætt um álitið innan starfshópsins og mat flestra fulltrúa hans að það bæri að hafa til hliðsjónar og taka 

til ítarlegrar skoðunar.  

Álit í máli Mannréttindadómstóls Evrópu nr. 40169/05 
Í kjölfar álits Mannréttindanefndar Sameinuðu þjóðarinnar kærði annar Íslendingur úrskurð íslenskra dómsvalda 

til Mannréttindadómstóls Evrópu. Sá hafði verið sakfelldur fyrir Hæstarétti Íslands fyrir fiskveiðibrot vegna 

veiða á grásleppu á óskráðum báti sínum í fiskveiðilandhelgi Íslands, án almenns leyfis til veiða í atvinnuskyni 

eða grásleppuveiða. Maðurinn kvaðst hafa róið í netlögum tiltekinnar jarðar með leyfi landeiganda og taldi sig 

þess vegna hafa heimild til veiðanna. Niðurstaða héraðsdóms, síðar staðfest í Hæstarétti, var sú að löggjafanum 

væri heimilt að vernda nytjastofna í fiskveiðilandhelginni og stuðla að hagkvæmri nýtingu þeirra með því að 

banna landeigendum veiðar úr nytjastofnum innan netlaga sem og utan nema með fyrrgreindum sérstöku leyfum. 

Grundvöllur kæranda var sá að með dómi Hæstaréttar hefði verið brotið gegn friðhelgi eignarréttar hans til slíkra 

veiða, sem varinn er með 1. gr. 1. viðauka SBSR. Mannréttindadómstólinn vísaði málinu frá án athugasemda við 

íslenska fiskveiðistjórnunarkerfið þar sem málið var álitið illa grundað af íslenska aðilanum og ekki tækt til 

endanlegrar meðferðar hjá dómstólnum. Fallist er á röksemdir íslenskra stjórnvalda að heimilt hafi verið að refsa 

fyrir brotið og einnig að íslenska fiskveiðistjórnunarkerfið feli ekki í sér takmarkanir sem brjóti gegn 

mannréttindum. Dómstóllinn hafnar því jafnframt að niðurstaða álitsins sem fjallað er um hér á undan hafi 

nokkur áhrif á þetta seinna mál en kærandi hafði sent það álit sem innlegg til að styðja kröfur sínar. 

Niðurlag 
Þó svo að fiskveiðum við Íslandsstrendur hafi um langa hríð verið stjórnað með takmörkunum í formi leyfilegs 

heildarafla, með sóknarstýringu og aflamarki, þá er réttur sérhvers Íslendings til að draga fisk úr sjó bundinn í 

fiskveiðilöggjöf. Þannig kveður 6. gr. núverandi fiskveiðilöggjafar á um að heimilt sé án sérstaks leyfis að stunda 

fiskveiðar í frístundum til eigin neyslu. Þó er áskilið að slíkar veiðar megi einungis stunda með sjóstöng og 

handfærum án sjálfvirknibúnaðar. Afla sem veiddur er samkvæmt heimild í þessari málsgrein er einungis heimilt 

að hafa til eigin neyslu og er óheimilt að selja eða fénýta hann á annan hátt. 

 

Starfshópurinn telur mikilvægt í skýrslu sem þessari að ofangreindu lagaákvæði sé haldið til haga.  

Skýrslu þessari er skilað til sjávarútvegs- og landbúnaðarráðherra, Jóns Bjarnasonar, 7. september 2010 bæði á 

rafrænu formi til frekari dreifingar sem og útprentaðri með fylgiskjölum og bókunum. 

Bókun stjórnarflokkana við lokaafgreiðslu skýrslu samstarfshóps 
um endurskoðun laga um stjórn fiskveiða 

Í júní 2009 skipaði sjávarútvegs- og landbúnaðarráðherra okkur fjögur í starfshóp til að 
endurskoða lög um stjórn fiskveiða.  Starfshópnum var ætlað að skilgreina álitaefni og lýsa 
þeim.  Hann átti að láta vinna nauðsynlegar greiningar og setja að lokum fram valkosti um 
leiðir til úrbóta.  Hafa skyldi í huga að skapa greininni góð rekstarskilyrði til langs tíma en 
jafnframt reyna að ná sátt um stjórn fiskveiða.  Allt þetta teljum við að starfshópurinn hafi 
gert. 

Fulltrúar Samfylkingar og Vinstri hreyfingarinnar - græns framboðs hafa haft að leiðarljósi 
samstarfsyfirlýsingu ríkisstjórnar þessarar flokka frá því í júní 2009 við vinnuna í 
starfshópnum.  Í störfum okkar í starfshópnum höfum við horft til þess að leita leiða til að 
uppfylla þau markmið yfirlýsingarinnar   að fiskveiðar umhverfis landið verði „hagkvæmar 
og skapi verðmæti og störf“ og séu sjálfbærar. Við höfum horft til þess að “skapa greininni 
bestu rekstrarskilyrði sem völ er á og treysta þannig rekstrargrundvöllinn til langs tíma“.  Þá 
höfum við haft í huga að „jafnframt verði leitað sátta um stjórn fiskveiða“ meðal 
þjóðarinnar, eiganda auðlindarinnar.  

Fagna ber að starfshópurinn tekur undir þá kröfu samstarfsyfirlýsingar ríkisstjórnarinnar að 
sett verði sérstakt ákvæði í stjórnarskrá, um náttúruauðlindir, ákvæði sem undirstrikar að 
fiskistofnarnir umhverfis landið eru sameign þjóðarinnar og þess gætt að úthlutun 
aflaheimilda sé tímabundinn afnotaréttur.    

Í starfi hópsins var mikið fjallað um innköllun og endurúthlutun aflaheimilda sbr. 
samstarfsyfirlýsingu.   Nauðsynlegt er  að við innköllun og endurúthlutun aflaheimilda sé 
tryggt að ríkið sé ávallt handhafi aflaheimilda og ráðstafi þeim aðeins tímabundið til leigu eða 
afnota.  

Ein leið til innköllunar og úthlutunar aflaheimilda var  kynnt undir heitinu „Tilboðsleið“.  Sú 
leið gæti að mati okkar uppfyllt þau atriði sem samstarfsyfirlýsing ríkisstjórnarinnar fjallar um 
en þó aðeins með mun vandaðri útfærslum og sértækum lausnum. Engin sátt var hinsvegar 
um þá leið í starfshópnum. 

Önnur leið að sama marki, sk. samningaleið, var einnig mikið rædd og felst í að innkalla 
aflaheimildir og úthluta þeim aftur með leigu- eða afnotasamningum.  Ákveðnum hluta 
aflaheimilda yrði ráðstafað með slíkum samningum til núverandi handhafa aflamarks til 
ákveðins tíma. Jafnframt verði sérstakur „pottur“  fyrir ýmsar ívilnanir og bætur, sem og 
tengingu aflaheimilda við ákveðnar byggðir eða svæði, strandveiðar og fleira þess háttar.  Ef 
eitthvert framsal verður leyft er heimilt að binda það skilyrðum og það fari fram á opinberum 
markaði.  Þannig yrði  framsal aflamarks, leiguframsal, í núverandi mynd stöðvað.  Með 
þessum hætti verði m.a. brugðist við áliti Mannréttindanefndar SÞ.  

Verði samningaleið farin þarf að setja skýr lög um réttindi og skyldur samningsaðila sem 
tryggðu að jafnræðis yrði gætt við úthlutun nýrra heimilda, aukningar, ráðstöfun nýrra 
tegunda eða heimilda sem falla til með einhverjum hætti. Ekki er gerð tillaga um ákveðna 
hlutfallsskiptingu á milli aflamarksheimilda í svokallaða potta en það er álit okkar að sá hluti 
sem fer í jöfnunarúrræði verði að tryggja rétt byggða eða svæða, s.s. með því að skilyrða að 
ákveðinn hluti aflaheimilda verði byggða- eða svæða tengdur og horfa verði til hagsmuna 

fiskvinnslu, eins og skýrt kemur fram í skýrslunni.  Skoða þarf vel fleiri skilyrði sem setja 
mætti fyrir samningum um leigu eða afnotarétt s.s. veðsetningu og að viðkomandi útgerðir 
starfi eftir gildandi kjarasamningum. 

Ljóst er að í samstarfshópnum er mestur stuðningur við gerð leigu- eða afnotasamninga og að 
skilgreind verði í lögum skipting á milli samningsbundinna aflaheimilda og jöfnunarúrræða. 
Við teljum þess virði að fara þessa leið ef hún má verða til frekari sáttar meðal þjóðarinnar og 
hagsmunaaðila um fiskveiðistjórnunarkerfið. Slík leið sem og aðrar sem kynntar hafa verið í 
starfshópnum eru háðar frekari og ítarlegri útfærslu  og ítrekum við að í áframhaldandi vinnu 
verði hvergi kvikað frá þeim grundvallaratriðum að auðlindir sjávar séu þjóðareign, þeim sé 
útlutað með leigu- eða afnotarétti, gegn gjaldi, og að gætt verði jafnræðis við úthlutun leigu- 
eða afnotaréttar við nýtingu auðlindarinnar.   

Í skýrslunni eru gerðar ýmsar tillögur til úrlausnar á álitaefnum sem uppi hafa verið við stjórn 
fiskveiða á undanförnum árum. Sömuleiðis stillir starfshópurinn upp ýmsum valkostum sem 
rétt þykir að hafa í huga við framtíðarskipan laga um stjórn fiskveiða. Í þeim efnum teljum við 
fulltrúar stjórnarflokkanna, að nýta þurfi það besta úr fyrirliggjandi hugmyndum til að ná 
megi fram markmiðum stefnuyfirlýsingar ríkisstjórnarinnar, um betra fiskveiðistjórnunarkerfi. 
 
Björn Valur Gíslason 
Guðbjartur Hannesson 
Lilja Rafney Magnúsdóttir 
Svanfríður Jónasdóttir 

Bókun um  fyrirvara Lilju Rafneyjar Magnúsdóttur við samningaleið 
við lokaafgreiðslu á skýrslu samstarfshóps um endurskoðun laga 
um stjórn fiskveiða. 
Starfshópur um endurskoðun laga um stjórn fiskveiða hefur nú skilað af sér skýrslu og er 
mestur stuðningur af hálfu hópsins við svokallaða samningaleið. 
Í skýrslunni kemur hins vegar hvergi fram nein endanleg útfærsla um samningsákvæði svo 
sem um skilyrði um meðferð aflaheimilda. Undirrituð telur því brýnt að í slíkum samningum 
við opinbera aðila séu m.a. lögð til grundvallar eftirfarandi atriði: 

• Að framsal sé óheimilt nema með samþykki beggja samningsaðila og að uppfylltum 
ákveðnum skilyrðum sem m.a. tryggja að hugsanlegur ágóði renni til ríkisins. 

• Framsal verði ekki heimilað hafi það í för með sér byggðaröskun. Ákvæði verði sett í 
samninga um byggðatengingu aflaheimilda til að styrkja búsetuskilyrði íbúanna og til að koma 
í veg fyrir byggðaröskun og frekari samþjöppun aflaheimilda. 

• Skýr ákvæði séu sett um veðsetningu samninga sem háð séu samþykki beggja samningsaðila. 
Ef veðsetning verður heimiluð á annað borð þá verði hún takmörkuð við þarfir 
sjávarútvegsins.  

• Að við innköllun allra aflaheimilda á einu bretti og endurúthlutunar á grundvelli 
nýtingarsamnings gegn gjaldi verði byggt á jafnræðissjónarmiðum. 

• Að í samningum verði leiguframsal afnumið og tryggður opinber leigumarkaður með 
aflaheimildir sem nýtast m.a. til nýliðunar. 

• Sett verði á aukin veiðiskylda handhafa veiðiheimilda þó takmörkuð tegundatilfærsla verði 
heimiluð eftir sem áður.  

• Að ráðstöfun á aukningu aflaheimilda komi ekki sjálfkrafa inn á gildandi samninga og geti 
aukningin því nýst til nýliðunar og byggðatengdra aðgerða ásamt því að aflaheimildirnar verði 
settar á opinberan leigumarkað. 

• Að tryggt sé að handhafi aflaheimilda samkvæmt samningi starfi eftir gildum kjarasamningi 
og brot geti þýtt riftun samninga. 

• Setja verður almenn skilyrði fyrir gerð samnings svo sem um tilskilin rekstrarleyfi sem fela 
m.a. í sér skil á opinberum gjöldum. Á sama hátt verði sett ákvæði um riftun ef samningsaðili 
brýtur þau ákvæði sem sett eru.  

 
 
Virðingarfyllst,  
Lilja Rafney Magnúsdóttir 

Bókun fulltrúa Samtaka fiskvinnslustöðva í nefnd um endurskoðun 
laga um stjórn fiskveiða  
Með bréfi sjávarútvegs- og landbúnaðarráðherra frá 4. júní 2009 var Samtökum 
fiskvinnslustöðva boðið að tilnefna fulltrúa í starfshóp um endurskoðun 
fiskveiðilöggjafarinnar. Í bréfinu kemur fram í hverju vinna starfshópsins skuli felast og þar 
segir að settir skuli fram valkostir um leiðir til úrbóta þannig að sjávarútveginum verði 
sköpuð góð rekstrarskilyrði til langs tíma, en jafnframt að sátt náist um stjórn fiskveiða.  
Samtök fiskvinnslustöðva hefur þá skýru afstöðu að byggja skuli fiskveiðistjórn á 
fyrirkomulagi framseljanlegra aflaheimilda (aflahlutdeild og aflamark) þar sem rétthafar 
aflaheimilda hafa vel skilgreindan, varanlegan og tryggan rétt. Með því er best tryggt að 
rekinn sé sjálfbær og arðbær sjávarútvegur sem skilar þeim sem hann stunda og þeim sem 
byggja á honum með óbeinum hætti s.s. þjónustuaðilum, lánardrottnum og samfélaginu öllu 
mestum arði.  Það er ekki einungis að öruggt lagaumhverfi tryggi rekstur 
sjávarútvegsfyrirtækjanna heldur skiptir það sköpum að þeir sem nýta fiskistofnana hafi að 
leiðarljósi langtímamarkmið um uppbyggingu og viðgang þeirra. Mikilvægt er að missa ekki 
sjónar á þessum grundvallaratriðum við umfjöllun um fiskveiðistjórnun. Það eru ekki 
eingöngu Íslendingar sem hafa séð mikilvægi þessara sjónarmiða varðandi fiskveiðistjórnun 
heldur eru þau viðurkennd um allan heim. 
Það lá ljóst fyrir í upphafi að starfshópurinn var að taka að sér afar vandasamt verkefni. 
Meginatriðið sem fulltrúar Samtaka fiskvinnslustöðva hafa unnið eftir var að ná sátt um leiðir 
sem munu leiða til þess að markmiðið um góð rekstrarskilyrði til langs tíma og sátt um stjórn 
fiskveiða nái fram að ganga. Miklu skiptir að möguleikar  til hráefnisöflunar og  
atvinnuöryggi starfsfólks   sé áfram  tryggt  með beinum viðskiptun útgerðar og fiskvinnslu 
og á fiskmörkuðum. Vægi sjávarútvegsins í þjóðarbúskapnum hefur aukist mjög í kjölfar 
efnahags- og bankahrunsins og hefði hugmyndir um innköllun aflaheimilda náð fram að 
ganga haft gríðarleg áhrif á stöðu sjávarútvegsfyrirtækja og svipt eina af meginstoðum 
atvinnulífisins rekstargrundvelli, þegar þjóðin þarf á öllu sínu að halda.  
Fjarvera fulltrúa SF í starfshópnum frá mars til loka júní á þessu ári í kjölfar samþykktar 
frumvarps landbúnaðar- og sjávarútvegsráðherra var til að undirstrika mikilvægi þess að 
starfshópurinn gæti unnið sín mikilvægu störf, án þess að sífellt væri gripið inn í verkefnið 
með lagasetningu sem raskaði tilganginum með starfi hópsins. Tímabundin fjarvera okkar  úr 
nefndarstarfinu hafði þau áhrif að við tókum ekki þátt í fundum hópsins, en höfðum aðgang 
að  flestum fundargögnum sem þar voru lögð fram , að frátöldu 2-3 vikna tímabili í júní sl.      
Sá háttur sem viðhafður var við ritun skýrslunnar að geta þess að meirihluti starfshópsins sé 
sammála um ákveðna hluti, eða leggi þá til, án þess að tilgreina um hverja er að ræða gerir 
skýrsluna ómarkvissari en ella væri. Mikilvægt er að hafa í huga að fjölmargir aðilar skipuðu 
fulltrúa í starfshópinn til að sem flest sjónarmið fengju að koma fram. Fulltrúi   SF  í 
starfshópnum lagði fram heilstæðar tillögur í janúar 2010 sem vörðuðu nokkur meginatriði 
við stjórn fiskveiða, svo sem  samningum um nýtingarrétt sjávarútvegsfyrirtækja til langs 
tíma og endurnýjun og framlengingu þeirra á samningstímabilinu og að aflaheimildir verði 
framseljanlegar. Þetta var gert með það fyrir augum að leggja grunninn að víðtækri sátt innan 
starfshópsins til þeirra valkosta sem starfshópurinn tæki afstöðu til.  
Skýrsla starfshópsins með fylgiskjölum er æði viðamikil og þar koma fyrir mörg álitamál sem 
fengu umfjöllum í hópnum. Skiptar skoðanir innan hópsins til álitaefna í sjávarútvegi koma 
engum á óvart.    
Í þessari bókun fulltrúa SF verður að endingu vikið að tveimur mikilvægum málum sem 
starfshópurinn ræddi og náði að lokum víðtækri sátt um. Í fyrsta lagi náðist sátt um að fara 
svokallaða Samningaleið er varðar samninga sjávarútvegsfyrirtækja um langtíma nýtingu 

aflaheimilda og endurúthlutun en einstaka nefndarmenn hafa fyrirvara um ákveðin atriði. Í 
annan stað að mæla með því að áfram verði byggt á aflamarkskerfi við stjórn fiskveiða. Það 
er mikilvægt fyrir langt og strangt nefndarstarf að það skilaði að lokum þeirri niðurstöðu að 
hópurinn náði saman um þessi tvö grundvallaratriði um stjórn fiskveiða.  
Samtök fiskvinnslustöðva leggja til í framhaldi af þessari skýrslu að farið verði í þá vinnu að 
útfæra nánar Samningaleiðina og að verkið verði unnið í sátt við hagsmunaðila í 
sjávarútvegi.  Þetta er lagt til þrátt fyrir að samningaleið muni skerða núverandi rétt 
sjávarútvegsfyrirtækja. Við teljum  það skipta miklu fyrir sjávarútveginn að tryggja 
stöðugleika í lagaumhverfi greinarinnar til langs tíma og um leið langtímahagsmuni í rekstri 
fyrirtækjanna í þessari mikilvægu atvinnugrein.  
Þessi skoðun helgast að því að með því verði sköpuð víðtæk sátt um fiskveiðistjórnunina. Það 
er einnig forsenda af okkar hálfu að ásættanleg niðurstaða náist um Samningaleiðina í 
framhaldi af starfi starfshópsins m.a. um samningstíma, framlengingar samningstíma, framsal 
veiðiheimilda sem styrkir m.a. grundvöll smærri sjávarútvegsfyrirtækja. Þá er mjög mikilvægt 
að sátt náist um þann hluta aflaheimilda sem verði ráðstafað framhjá aflahlutdeild 
aflamarksskipa í sérstakan „pott“ sem inniheldur ýmsar ívilnanir sem fyrir eru og stjórnvöld 
hafa  ákveðið á hverjum tíma með lagasetningu.     
 
Reykjavík, 6. september 2010 
 
Arnar Sigurmundsson 

Sérálit fulltrúa Borgarahreyfingarinnar/Hreyfingarinnar 
Undirritaður telur að skipun þessarar sáttanefndar hafi verið mistök og illa ígrunduð vegna þess að í þessari 

nefnd, svokallaðri „sáttanefnd“, var hagsmunaaðilum með sína vel launuðu starfsmenn att saman og með 

stjórnmálafólki í einn hrærigraut til að gera tilraun um finna lausn á kvótadeilunni. Undirritaður var óvænt 

tilnefndur í nefndina af Borgarahreyfingunni/Hreyfingunni þrátt fyrir engin stjórnmálatengsl við 

Borgarahreyfinguna/Hreyfinguna og því leit undirritaður ekki á sig sem pólitíkus í þessari nefnd heldur sem 

fulltrúa almennings og með hagsmuni almennings á Íslandi að leiðarljósi í nefndarstarfinu. 

Skipun nefndarinnar eru eins og áður sagði mistök vegna þess að ljóst var frá upphafi hver niðurstaðan yrði hjá 

meirihluta nefndarinnar. Það þarf ekki annað en að skoða hvaða hagsmunir eru að baki nefndarmanna og ljóst er 

að flestir fulltrúar launþegasamtaka og vinnandi fólks í þessu landi hafa fyrir löngu stillt sér upp með fulltrúum 

stærstu samtaka atvinnurekenda í þessu landi eftir að hrunið varð haustið 2008 gegn hagsmunum almennings á 

Íslandi. Saman mynda þessir aðilar öfluga valdablokk sem ræður miklu í okkar samfélagi með digra 

ólýðræðislega lífeyrissjóðina sem öfluga kjölfestu í sínu bandalagi.  

Það er með ólíkindum að engin krafa skuli verða gerð til stjórnmálaflokka og stjórnmálamanna í þessari nefnd að 

þeir upplýsi um peningalega styrki til sín frá hagsmunaaðilum í sjávarútvegi á liðnum árum. Þá er undirritaður að 

tala um styrki vegna prófkjörs nefndarmanna og flokkssjóði stjórnmálaflokkanna. Þessi nefnd er ekki skipuð 

með hagsmuni almennings í huga og því verður að meta niðurstöðu meirihlutans með ofangreind atriði í huga 

því þetta er endurómur frá gamla Íslandi sem féll og almenningur í landinu er látinn borga brúsann. 

Hagsmunaaðilarnir eru komnir saman í nefndina fyrir til tilstuðlan „Fjórflokksins“ að vinna starf pólitíkusanna á 

Alþingi sem eru ófærir um að taka á vandanum og standa í fæturna gagnvart peningaöflunum í landinu og verja 

hagsmuni almennings. 

Undirritaður vill sjá breytingar til hins betra í fiskveiðistjórn Íslendinga, en ekki til hins verra. Tvær leiðir hafa 

verið mest til umfjöllunar á lokaspretti nefndarinnar. Samningaleið og tilboðsleið. Undirritaður telur rétt og 

nauðsynlegt að tilboðsleiðin verði fyrir valinu enda stuðlar leiðin að bættu viðskipta- og samkeppnisumhverfi í 

sjávarútvegi og ekki síst að bættum sjálfsögðum mannréttindum almennings þar sem aðgengi að veiðiheimildum 

verður á jafnréttisgrundvelli. Þó lengra mætti ganga, þá telur undirritaður að tilboðsleiðin sé í það minnsta nálægt 

því að uppfylla þær ströngu kröfur sem Mannréttindanefnd Sameinuðu þjóðanna hefur gert. Þær kröfur er ekki 

hægt að virða að vettugi, líkt og bersýnilega er gert með samningsleiðinni. 

Samningaleiðin er versta mögulega útkoman sem nefndin getur lagt til þegar hagsmunir almennings eru hafðir í 

huga. Þetta er með svikayfirbragði sem felur í sér að kvótinn er í raun innkallaður og úthlutaður aftur til 

núverandi kvótahafa til „eignar“ næstu 15-30 árin með framlengingar ákvæðum. Þetta þýðir í raun óbreytt 

fiskveiðistjórnunarkerfi sem er að mati undirritaðs algjörlega óásættanleg niðurstaða fyrir almenning í þessu 

landi. Þrátt fyrir að ákveðnu magni/hlutfalli sé haldið í pottum eins og byggðkvóti, línuívilnun, strandveiðar og 

fleira, þá er þetta óbreytt kerfi og það sem verra er, það er fest í þessi með öllum þeim ókostum og skaðsemi fyrir 

hagsmuni almennings. Samningaleiðin skapa LÍÚ og SF fyrirtækjum fyrst og fremst einokunaraðstöðu í 

sjávarútvegi, bæði í veiðum og vinnslu sem bitnar á almenningi þar sem traðkað er á mannréttindum og réttur 

útgerðarmanna til að selja sig út úr greininni og þar með að skuldsetja þá sem vilja starfa í greininni er í hávegum 

hafður af stjórnmálamönnum þessa lands á kostnað hins almenna borgara.  

Undirritaður telur að stjórnmálastéttin séu með óbreyttu kerfi að reyna að endurreisa fallið bankakerfi þar 

sjávarútvegur á Íslandi er skuldsettur við bankakerfið upp 500-600 milljarða króna. Það vekur furðu undirritaðs 

að stjórnmálastéttin á Íslandi vilji viðhalda fiskveiðistjórnunarkerfi sem hefur komið sjávarútvegi í nánast 

óviðráðanlega skuldastöðu því það ætti að vera öllum ljóst að skuldsettur sjávarútvegur er kominn til þess að 

vera í óbreyttu kerfi. Það þýðir að megnið af afrakstri sjávarútvegs endar í vasa bankanna í formi vaxta og 

afborgana. Þá er verið tala um tugi milljarða árlega, en afraksturinn rennur ekki til almennings í formi skatta, 

launa eða eyðslu útgerðarmanna. Það verður ekkert að ráði eftir af rekstarhagnaði útgerða þegar búið er að greiða 

vexti og afborganir. Það er undirrituðum hulin ráðgáta hvers vegna stjórnmálastéttin vill verja hagsmuni 

bankanna, fjármagnseigenda og erlendra kröfuhafa föllnu bankana með því að gefa útgerðarmönnum kvótann.  

Það virðist vera tilhneiging til að líta ekki á veiðiheimildir sem tækifæri til að afla tekna fyrir útgerðarrekstur 

heldur hefur viðhorfið verið að veiðiheimildir gegni einskonar hlutverki eignarhluta í auðlind. Það eitt, að 

afhenda tiltölulega fámennum hóp fiskveiðiauðlindir á silfurfati er aðför að lýðræðnu í landinu, enda löngu ljóst 

að íslenskur almenningur sættir sig ekki við slíkt fyrirkomulag. Sá eða hópur fólks sem ræður yfir auðlind sem 

gefur af sér megnið af útflutningstekjum þjóðarinnar og er með mikið sjóðstreymi þrátt fyrir skuldsetningu er 

valdamesti hópurinn í landinu í krafti þess valds sem auðurinn færir þeim.  

Nefndin hefur rætt um ímyndaða nauðsyn þess að samræma lagaumhverfi nýtingu náttúruauðlinda en það er 

hornsteinn samningaleiðarinnar. Það er algjör óþarfi að mati undirritaðs vegna þess að stunda fiskveiðar eru 

mannréttindi íbúa strandbyggða þessa lands og í raun frumbyggjaréttur strandbyggðanna að nýta aðlæg fiskimið. 

Það eru ekki mannréttindi að byggja nýja Kárahnjúka eða reisa nýja Hellisheiðarvirkjun.  

Undirritaður styður sem fyrr segir tilboðsleiðina og vill ennfremur að megnið af þeim fiskiafla sem veiddur er 

innan íslenskrar lögsögu fari á innlendan fiskmarkað eða er seldur í beinum viðskiptum milli útgerðar og 

fiskvinnslu á innlendu markaðsvirði. Undirritaður telur að vafasamt að nefndin setji fram tillögur varðandi 

stjórnarskrárákvæði þar sem nefndin hefur sýnt fram á vanhæfni sína til að gæta hagsmuna almennings í þessum 

málaflokki.  

Verði samningaleiðin farin mun það þýða í raun að afnota-/nýtingarréttur fiskveiðiauðlindarinnar verður í raun 

einkavæddur og gefinn til núverandi kvótahafa. Undirritaður getur ekki lagt nafn sitt undir svo 

andþjóðfélagslegan gjörning. 

Starf nefndarinnar hefur eingöngu miðað að því að ná sáttum við hagsmunaaðila um nýtingu nytjastofnanna, en 

markmiðið hefði í raun átt að vera að ná um það sáttum við þjóðina. Undirritaður telur því að það væri í anda 

góðs lýðræðis að leggja tillögur nefndarinnar fyrir þjóðaratkvæði, vilji stjórnvöld raunverulega fara að vilja 

þjóðarinnar um það með hvaða hætti þessi stærsta sameiginlega auðlind Íslendinga er nýtt. 

Undirritaður vill þakka starfsfólki sjávarútvegs- og landbúnaðarráðuneytisins fyrir góð kynni og gott samstarf. 

__________________________________ 

Finnbogi Vikar 

Bókun fulltrúa Landssambands íslenskra útvegsmanna í nefnd um 
endurskoðun laga um stjórn fiskveiða 
 
Landssamband íslenskra útvegsmanna hefur þá skýru afstöðu að byggja skuli fiskveiðistjórn á 
fyrirkomulagi framseljanlegra aflaheimilda (aflahlutdeild og aflamark) þar sem rétthafar 
aflaheimildanna hafa vel skilgreindan, varanlegan og tryggan rétt. Með því er best tryggt að 
rekinn sé sjálfbær og arðbær sjávarútvegur sem skilar þeim sem sem byggja á honum með 
með beinum og óbeinum hætti og samfélaginu öllu mestum arði.  Það er ekki einungis að 
öruggt lagaumhverfi tryggi rekstur sjávarútvegsfyrirtækjanna heldur skiptir það sköpum að 
þeir sem nýta fiskistofnana hafi að leiðarljósi langtímamarkmið um uppbyggingu og viðgang 
þeirra. Þá er nauðsynlegt að jafnræði sé haft í heiðri innan atvinnugreinarinnar.  Mikilvægt er 
að missa ekki sjónar á þessum grundvallaratriðum við umfjöllun um fiskveiðistjórnun. 
Íslendingar hafa ekki einir séð mikilvægi þessara sjónarmiða heldur eru þau viðurkennd um 
allan heim. 
Margir starfshópar hafa verið skipaðir á undanförnum áratugum til að fjalla um 
fiskveiðistjórnun.  Óhætt er segja að rauði þráðurinn í niðurstöðum þeirra sé í takti við það 
sem að ofan er lýst. 
Með bréfi sjávarútvegs- og landbúnaðarráðherra frá 4. júní 2009 var Landssambandi íslenskra 
útvegsmanna boðið að tilnefna aðila í starfshóp um endurskoðun fiskveiðilöggjafarinnar. Í 
bréfinu kemur fram í hverju vinna starfshópsins skuli felast og þar segir að settir skuli fram 
valkostir um leiðir til úrbóta þannig að sjávarútveginum verði sköpuð góð rekstrarskilyrði til 
langs tíma, en jafnframt að sátt náist um stjórn fiskveiða.  
Við upphaf starfsins gerðum við grein fyrir því að markmið um góð rekstrarskilyrði til langs 
tíma og sátt um stjórn fiskveiða nást ekki með upptöku og uppboði á aflaheimildum 
sjávarútvegsfyrirtækjanna. Þvert á móti leiðir það til þess að flest sjávarútvegsfyrirtæki verða 
gjaldþrota með tilheyrandi afleiðingum fyrir efnahagslíf okkar Íslendinga. Þau augljósu 
sannindi að ef tekjur fyrirtækjanna eru frá þeim teknar leiði til ófarnaðar voru studd skýrslu 
Deloitte um áhrif fyrningarleiðar á íslenskan sjávarútveg og skýrðust enn betur eftir því sem 
starfi nefndarinnar vatt fram.  
Strax í upphafi vinnu starfshópsins var ljóst að nefndarmenn voru meðvitaðir um þetta og því 
eru það vonbrigði að á lokastigum vinnunnar skyldi formaður nefndarinnar láta vinna fyrir sig 
tillögur um útfærslu á fyrningarleiðinni svokölluðu sem nú var kölluð „tilboðsleið“.  
Eins og rakið er í skýrslu starfshópsins þá hurfum við tímabundið frá störfum hans. Ástæða 
þess var sú að sjávarútvegs- og landbúnaðarráðherra lagði fram svokallað 
„skötuselsfrumvarp“. Í frumvarpinu var gert ráð fyrir heimild ráðherra til að ákveða veiði á 
skötusel til viðbótar útgefnu aflamarki sem nam allt að 80% umfram veiðiráðgjöf 
Hafrannsóknastofnunarinnar.  Með því var grafið undan starfi hópsins og forsendum fyrir 
þátttöku okkar.   Eftir fundi okkar með forsætisráðherra, fjármálaráðherra, sjávarútvegs- og 
landbúnaðarráðherra, formanni og varaformanni starfshópsins í sumar  var ákveðið  að láta 
reyna á nýja nálgun í starfi starfshópsins og tókum við þá á ný þátt í starfi hans.  Fjarvera 
okkar úr starfshópnum markar aðkomu okkar að starfi hans og skýrslu þessari. 
Sá háttur sem viðhafður er við ritun skýrslunnar að geta þess að meirihluti starfshópsins sé 
sammála um ákveðna hluti eða leggi þá til án þess að tilgreina um hverja er að ræða í 
einstökum tilvikum gerir skýrsluna ómarkvissari en ella væri. Mikilvægt er að hafa í huga að 
fjölmargir aðilar skipuðu fulltrúa í starfshópinn til að sem flest sjónarmið fengju að koma 
fram, en ekki var valið í hann m.t.t. þess að þar myndaðist meiri- eða minnihluti sem réði 
afstöðu hópsins. 
Starfshópurinn tók til umfjöllunar fjölmörg álitaefni. Í bókun sem þessari er ekki unnt að 
tilgreina hvaða tillögum hans við erum hlynntir eða mótfallnir og því munum við gera það á 

öðrum vettvangi. Við gerðum fjölmargar athugasemdir við efni skýrslunnar sem ekki komust 
þar að. Við teljum rétt að gera hér grein fyrir nokkrum atriðum: 
Í skýrslunni er vitnað til álits meirihluta Mannréttindanefndar Sameinuðu þjóðanna. Í því 
sambandi er rétt að taka fram að álit meirihluta nefndarinnar er ekki skuldbindandi fyrir 
Ísland. Hæstiréttur Íslands sem hefur hið endanlega dómsvald hefur dæmt að lög um stjórn 
fiskveiða standist ákvæði stjórnarskrárinnar um jafnræði og atvinnufrelsi. Dómar hans gengu 
eftir að mannréttindaákvæði stjórnarskrárinnar voru endurskoðuð með með hliðsjón af 
ákvæðum Mannréttindasáttmála Evrópu.  
Í skýrslu Rannsókna- og þróunarmiðstöðvar Háskólans á Akureyri (RHA) er ekkert fjallað um 
áhrif hugsanlegrar aukinnar gjaldtöku af sjávarútvegsfyrirtækjunum á íslenskan sjávarútveg, 
þá sem á honum byggja eða samfélagið í heild. Varðandi  gjaldtöku af sjávarútveginum er 
einnig mikilvægt að hafa í huga að samkvæmt rannsókn Hagfræðistofnunar Háskóla Íslands á 
sambandinu á milli auðlindagjalds og skatttekna hins opinbera eru verulegar líkur á því að 
aukin gjaldtaka leiði til minni heildarskatttekna hins opinbera þegar fram í sækir.   
Í skýrslu RHA er því haldið fram að hluti sjávarútvegsfyrirtækja þoli fyrningarleiðina 
svokölluðu en þá er gert ráð fyrir því að þau hætti starfssemi, selji eignir og greiði skuldir. 
Það er ekki markmið reksturs sjávarútvegsfyrirtækja frekar en annarra fyrirtækja að hætta 
starfsemi.  
Varðandi hugmyndir um stjórnarskrárákvæði bendum við á að íslenska ríkið hefur í krafti 
fullveldisréttar síns allar heimildir sem það þarf til að setja lög og reglur um stjórn fiskveiða. 
Við teljum að hugtakið „þjóðareign“, sem ekki er til í lögfræðilegum skilningi, sé ómarkvisst 
og einungis til þess fallið að skapa rugling og réttaróvissu.  
Í minnisblaði um „samningaleiðina“ er m.a. fjallað um að hluta aflaheimilda verði ráðstafað 
framhjá aflahlutdeild. Við teljum að í kynningu höfunda minnisblaðsins á efni þess  hafi 
komið fram misskilningur á því hversu stórum hluta aflaheimilda hefur verið ráðstafað með 
þessum hætti á undanförnum árum. Samkvæmt upplýsingum Fiskistofu var á bilinu1,03% til 
3,05% af heildarþorskígildum ráðstafað á þennan hátt á fiskveiðiárunum 2000/2001 – 
2009/2010  
Eins og fram kemur í skýrslu starfshópsins leggur allur starfshópurinn nema fulltrúi Borgara-
hreyfingarinnar og fulltrúi samtaka fiskvinnslu án útgerðar til að svokölluð samningaleið 
verði farin. Í þessu sambandi er rétt að minna á að réttur sjávarútvegsfyrirtækja til 
aflaheimilda sinna er varinn af ákvæðum 72. greinar stjórnarskrárinnar hvort sem um beinan 
eignarrétt eða atvinnurétt er að ræða.  Breytingar á lögum eða stjórnarskrá verða ekki gerðar 
nema að gættum þessum rétti hvort sem hann er tilkominn með veiðireynslu innan eða utan 
lögsögu eða kaupum á aflahlutdeild.  Þrátt fyrir að samningaleið kunni í einhverjum tilvikum 
að skerða núverandi rétt sjávarútvegsfyrirtækja leggjum við til að sú leið verði farin þar sem 
breið samstaða náðist um hana í starfshópnum.  Forsendan er sú að með því verði sköpuð 
víðtæk sátt um fiskveiðistjórnina.  Það er einnig forsenda af okkar hálfu, þar sem 
starfshópurinn gerir ekki tillögu um einstök efnisatriði samningaleiðarinnar, að ásættanleg 
niðurstaða náist í framhaldi af starfi starfshópsins um samningstíma, skýrleika á framlengingu 
samningstíma, hversu stórum hluta aflaheimila verður ráðstafað framhjá aflahlutdeild og 
önnur atriði sem skipta máli. Með vísan til framangreinds mun Landssamband íslenskra 
útvegsmanna áfram vinna með stjórnvöldum að útfærslu á samningaleiðinni.

Bókun fulltrúa Framsóknarflokksins 
Sjávarútvegur er undirstöðuatvinnugrein þjóðarinnar og mikilvægur hluti sjálfstæðis 
landsins vegna efnahagslegs mikilvægis og fæðuöryggis. Tugþúsundir Íslendinga hafa 
framfæri af sjávarútvegi og afleiddum störfum og undirstrikar það mikilvægi 
greinarinnar.  Um svo mikilvæga atvinnugrein þarf að ríkja sem mest sátt þó svo 
fullkomin sátt mun líklega aldrei nást fremur en í mörgum öðrum atvinnugreinum. Afar 
mikilvægt er að greinin búi við stöðugleika og geti gert áætlanir til framtíðar. Ekki síður 
er mikilvægt að umgengni um auðlindir sjávar, líkt og aðrar aðlindir, sé með þeim hætti 
að þar sé ekki ógnað framtíðar nýtingu og uppbyggingu auðlindarinnar. Til að ná m.a. 
þessum markmiðum er mikilvægt að um nýtingu auðlindarinnar gildi skýrar reglur og er 
það eitt megin hlutverk fiskveiðistjórnunar. Það kerfi sem nú er við lýði nær þessu að 
miklu leiti þar sem sókn í takmarkaða auðlind er stjórnað og reynt að hámarka framlegð 
þjóðarinnar úr auðlindinni.  Á einfaldan hátt má skipta deilum um auðlindina í þrennt: 
1. Hverjir mega nýta auðlindina. 2. Hvernig það er gert. 3. Hversu mikið á að nýta. 
Deilurnar eru vitanlega flóknari en þetta eru megin línurnar.  
 
Sú nefnd er nú líkur störfum hefur reynt að finna leiðir til að jafna þessar deilur og hefur 
tekist að leggja fram hugmyndir sem nýtast munu til að ná sátt um stærstu deilumálin.  
Sk. fyrningaleið er ekki  fær leið og var þeim hugmyndum í raun hafnað á fyrstu 
mánuðum nefndarinnar. Aðrar leiðir voru ræddar og varð á endanum ljóst að sk. 
samningaleið var líklegust til sátta. Telur undirritaður að fara eigi þá leið en vil taka fram 
að gildistími samninga um nýtingarétt verður að vera hæfilega langur 20 – 40 ár. 
Endurnýjun samningsins skiptir mestu því án hennar geta þeir sem í greininni starfa 
ekki gert áætlanir til framtíðar. Fjárfestingar í fiskvinnslu, tækjum og tólum, bát uppá 30 
milljónir eða togara uppá  5 milljarða króna eru ekki teknar nema framtíðarsýnin sé ljós. 
Afar mikilvægt er að ekki verði dregið úr tækifærum til tækniþróunar, endurnýjunar 
búnaðar, aukinnar verðmætasköpunar os.frv. Skýr ákvæði um endurnýjun samnings eru 
lykilatriði og telur undirritaður að endurnýjun samnings verði að taka til a.m.k. 20 ára í 
senn. Réttindi og skyldur handhafa veiðiréttar sem og ríkisvaldsins verða að vera skýr í 
samningnum.  
Meginatriði samningaleiðarinnar felast því í samningi við rétthafa um afnotarétt að 
auðlindinni. þá gerir samningaleiðin jafnframt ráð fyrir að með skýrari hætti sé kveðið á 
um að auðlindin er sameign þjóðarinnar og tel ég rétt að í stjórnarskrá eigi að setja skýrt 
ákvæði um þjóðareign.  
Í dag er greitt afnotagjald af auðlindinni sk. veiðigjald. Tel ég eðlilegt að samningar um 
nýtingu geri ráð fyrir að áfram verði greitt hóflegt gjald. Ekki hafa komið fram rök sem 
að mati undirritaðs mæla með því að horfið verði frá aflamarkskerfi við úthlutun 
aflaheimilda og því skynsamlegt að taka af allan vafa um að áfram verði það við haft.   
Undirritaður tekur undir tillögu um að innan aflamarkskerfisins verði tveir pottar þar 
sem hlutverk minni pottsins verður fyrst og fremst að halda utan um bætur og ívilnanir 
sem taldar eru nauðsynlegar m.a. til að bregðast við byggðasjónarmiðum. Má benda á 
þann möguleika að innan minni pottsins verði byggðakvóti og línuívilnun sameinuðu í 
dagróðrarívilnun þar sem hvatinn verður að landa til vinnslu í viðkomandi byggðalagi. 
Mikilvægt er að stærð pottanna verði ákveðin í lögum og þeir fylgi til jafns sveiflum í 
aflamarki.  
Aflahlutdeild á að vera grunnur að úthlutun aflamarks og þegar úthlutað er í nýjum 
tegundum er réttast horfa til veiðireynslu enda vandséð hvað leið er réttlátari.  
Hins vegar er tekið undir það að æskilegt væri að ná samspili reynslu og verðmætis afla 
en þannig mætti búa til hvata til hámörkunar verðmæta. 
Framsal aflahlutdeildar (varanlegt framsal) og aflamarks (innan fiskveiðiársins) hefur 
kosti og galla. Ljóst er að framsal hefur stuðlað að hagkvæmari sjávarútvegi og gert 
smáum sem stórum fyrirtækjum mögulegt að bæta sinn rekstur og skila meiri 
verðmætum í þjóðarbúið. Hins vegar hefur framsal einnig leitt til deilna um fjármuni 
sem teknir hafa verið útúr greninni við sölu aflahlutdeildar. Langstærstur hluti 
aflahlutdeildar (kvóta) hefur skipt um hendur frá því fyrst var úthlutað. Flestir sem 
halda á heimildum í dag hafa keypt þær inna lagaramma sem þeim var settur. Mikilvægt 
er að framsal réttinda verði til þess að auka hagkvæmni sjávarútvegsins, skapa atvinnu 
og þannig auka við tekjur þjóðarbúsins. Þó heimild til framsals verði þrengd frá því sem 
nú er þá er framsal í einhverri mynd nauðsynlegt svo markmiðum um hagkvæmni, 
endurnýjun og atvinnu verði náð. Um aðferðir eru menn ekki sammála en mikilvægt að 
undirstrika að verðmyndun heimilda þarf að vera ljós.  
Hafa verður í huga að aukin veiðiskylda getur leitt til þess að draga úr framboði á 
leigumarkaði, hækkað verð og takamarkað möguleika þeirra sem hafa leigt sér 
aflaheimildir. Markaður með leiguheimildir þar sem verðmyndun er gagnsæ og 
sanngjörn getur ýtt undir endurnýjun og fjölbreytni í greininni.  Geymsluréttur og 
tegundatilfærsla eru hluti af því að reka eins hagkvæman sjávarútveg og hægt er hverju 
sinni. Breytingar á þessum atriðum þarf að skoða með það að leiðarljósi.  
Hagsmunaðilar í sjávarútvegi eru gríðarmargir. Sjómenn, útgerðamenn, fiskverkendur, 
þjónustuaðilar, landverkfólk, sveitarfélög, iðnfyrirtæki ofl. ofl. Þessir aðilar verða að taka 
höndum saman um að auka veg greinarinnar. það eru þeirra hagsmunir og allra 
Íslendinga.  Um einstaka aðra þætti verður ekki fjallað í þessari bókun. 
 
Hvað sem um störf þessarar nefndar verður sagt þá er það mat undirritaðs að megin 
niðurstöður nefndarinnar skipti miklu.  
Í fyrsta lagi er það skoðun meirihluta nefndarmanna að skýrt þurfi að kveða á í 
stjórnarskrá um þjóðareign á auðlindinni og er það lagt til. Þetta þýðir að aflahlutdeild 
verður nýtingaréttur en ekki eign. 
Í öðru lagi er lagt til að farin verði samningaleið um úthlutun nýtingaréttarins. 
Langtímahagsmunir þjóðarinnar eru þeir að hámarka afrakstur greinarinnar þannig að 
hún geti fjárfest og greitt sanngjarna rentu til þjóðarinnar. 
Í þriðja lagi mun samningaleið ýta undir að um auðlindir Íslands gildi svipaðar reglur 
hvort sem um er að ræða sjó, land eða vatn.   
 
Meirihluti nefndarinnar leggur til samningaleið með það að leiðarljósi að reyna að koma 
á sátt um fiskveiðistjórnunarkerfið. Sáttin byggir á samningum við ríkisvaldið um 
nýtingarétt. Það er því óskiljanlegt að forsætisráðherra, fulltrúi annars aðila samnings, 
skuli hóta þjóðaratkvæðagreiðslu um „kvótann“ þegar hyllir undir leið til sátta.  
Er það etv. þannig að forsætisráðherra hafi aldrei ætlað sér að ná sátt heldur ná fram 
eigin hugmyndum sama hvað það kostar? Orð forsætisráðherra eru til þess fallin að 
halda við ósætti og skapa áframhaldandi óvissu um störf tugþúsunda Íslendinga, slíkt er 
óábyrgt og sýnir lítinn sáttahug.  
 
Að lokum þakka ég samnefndarmönnum, starfsmönnum ráðuneytis og fiskistofu fyrir 
samstarfið. 
 
Gunnar Bragi Sveinsson. 
Sameiginleg bókun Farmanna og fiskimannasambands Íslands, 
Samtaka fiskframleiðenda og útflytjenda, Sjómannasambands 
Íslands og VM – Félags vélstjóra og málmtæknimanna. 
 

Eins og skýrsla starfshópsins um endurskoðun laganna um stjórn fiskveiðanna ber með sér eru 
mismunandi skoðanir uppi innan hópsins varðandi einstaka þætti um stjórn veiðanna. Því vilja 
undirritaðir fulltrúar í starfshópnum ítreka afstöðu þeirra samtaka sem þeir eru fulltrúar fyrir 
varðandi þá þætti í stjórn fiskveiðanna sem samtökin telja mikilvægt að tekið verði á við 
endurskoðun laganna. Undirritaðir að undanskildum fulltrúa Samtaka fiskframleiðanda og 
útflytjenda (SFÚ), fallast á að í grunninn verði svokölluð samningaleið farin, þar sem samið verði 
við útgerðir til um það bil 15 ára um nýtingarétt á auðlindinni. Samningaleiðin breytir þó ekki því 
að allir undirritaðir fulltrúar, f.h. samtaka sinna, vilja sjá ákveðnar breytingar á ýmsum atriðum 
varðandi framkvæmd fiskveiðistjórnunarinnar og leggja því áherslu á eftirfarandi: 
 
- að ákvæði komi inn í stjórnarskrá íslenska lýðveldisins um þjóðareign á auðlindinni. 
- að veiðiheimildir verði bundnar við skip. 
- Að framsal á veiðiheimildum frá skipi verði bannað. Geti útgerð ekki nýtt veiðirétt sinn 

sjálf beri að skila umframrétti til ríkisins, sem síðan endurúthlutar réttinum til annarra eftir 
fyrirfram ákveðnum reglum. Þó verði útgerð heimilt að flytja veiðiheimildir milli eigin 
skipa og útgerð verði einnig heimilt að skipta við aðrar útgerðir á veiðiheimildum í 
einstaka tegundum, enda sé um jöfn skipti að ræða miðað við þorskígildisstuðla sem gefnir 
verða út opinberlega. 

- að allur óunninn afli sem landað er verði seldur á markaði eða markaðsverð á innlendum 
fiskmörkuðum verði látið ráða í beinum viðskiptum. 

- að í lög verði sett ákvæði um fjárhagslegan aðskilnað milli veiða og vinnslu, á hliðstæðan 
hátt og kveðið er á um í raforkulögum nr. 65/2003. Þar sem óheimilt verði, út frá 
samkeppnissjónarmiðum, að fénýta aflaheimildir til niðurgreiðslu á hráefni í eigin 
vinnslur. 

 
Að öðru leyti er vísað til skýrslunnar sjálfrar. 
 

Reykjavík 6. september 2010. 
 
 
f.h Farmanna- og fiskimannasambands Íslands f.h. Sjómannasambands Íslands 
 
______________________________________        ______________________________ 
Árni Bjarnason     Sævar Gunnarsson 
 
 
 
f.h. VM – Félags vélstjóra og málmtæknimanna f.h. Samtaka fiskframleiðenda og útflytjenda 

 
 
______________________________________ ______________________________ 
Guðmundur Ragnarsson    Jón Steinn Elíasson   

Bókun Samtaka fiskframleiðenda og útflytjenda. 
Samtök fiskframleiðenda og útflytjenda, SFÚ, lýsa yfir eindregnum stuðningi við 
tilboðsleiðina sem þeir Þorkell Helgason og Jón Steinsson lögðu fram. Í huga SFÚ er 
tilboðsleiðin eina leiðin sem gæti verið grunnurinn að sátt við þjóðina, eiganda 
auðlindarinnar, auk þess sem sú leið er sú eina sem fallið getur að stjórnarsáttmála 
stjórnarflokkana. Samningaleiðin telst í raun nýtt orðalag á sömu aðferðafræði sem mun loka 
kerfinu enn frekar en nú er í stað þess að opna það eins og eðlilegt væri. 
SFÚ skorar á stjórnvöld að stuðla að gegnsæjum og eðlilegum viðskiptum með aflaheimildir 
og er krafa SFÚ að öll viðskipti með aflaheimildir fari í gegnum opinberan markað. 
Verði samningaleiðin engu að síður farin er það skoðun SFÚ að einungis skuli samið við þá 
aðila sem hafa fjárhagslega burði til að stunda rekstur áfram, útgerðarfyrirtæki verði því að 
standast greiðslumat áður en til úthlutunar komi. 
Áður en ákvörðun er tekin um hvaða leið verður farin, leggur SFÚ til að eftirfarandi óháðar 
athuganir verði gerðar: 

• Hvaða þjóðhagsleg áhrif hvor leið fyrir sig hefur, þ.m.t. hvaða áhrif þær hafa á tekjur 
ríkissjóðs.  

• þjóðhagsleg áhrif þess að bannað verði að senda óunninn og óvigtaðan fisk úr landi óseldan en 
allur afli verði þess í stað seldur á innlendum fiskmarkaði þar sem erlendir aðilar geta stofnað 
ábyrgðir og keypt fisk í raunverulegri samkeppni við innlenda aðila.    

• Hvaða áhrif það hefði á rekstur útgerða ef verðlagsstofa yrði lögð niður og markaðsverð sem 
skapast á opnum og frjálsum fiskmarkaði yrði látið ráða í beinum viðskiptum með fisk.  

Eitt af þeim atriðum sem lögð var áhersla á í skipunarbréfi starfshópsins var að finna leið til 
að ná þjóðarsátt um breytingar á fiskveiðistjórnunarkerfinu.  
SFÚ skorar á stjórnvöld að leggja samningaleiðina og tilboðsleiðina fyrir þjóðina í 
þjóðaratkvæðagreiðslu, á annan hátt telja SFÚ að örðugt verði að ná sátt við þjóðina um 
breytingar á fiskveiðistjórnunarkerfinu.  
Jafnframt ítrekar SFÚ þá afstöðu sína að við endurskoðun laga um fiskveiðistjórnun verði 
nauðsynlegt að líta til samkeppnissjónarmiða í fiskvinnslu og komið verði í veg fyrir þá 
samkeppnislegu mismunun sem innbyggð er í núverandi fiskveiðistjórnunarkerfi þar sem 
útgerðir geta fénýtt aflaheimildir sínar til að niðurgreiða hráefni í sínar eigin vinnslur.  
Að öðru leiti er vísað í sameiginlega bókun Farmanna- og fiskimannasambands Íslands, 
Samtaka fiskframleiðenda og útflytjenda, Sjómannasambands íslands og VM – Félags 
vélstjóra og málmtæknimanna, svo og umræður í skýrslunni sjálfri. 
Bókun þessi var samþykkt á stjórnarfundi SFÚ þann 1. september 2010 
Reykjavík 6. sept. 2010 
F.h. SFÚ 
 
__________________________ 
Jón Steinn Elíasson  

Bókun Starfsgreinasamband Íslands 
Við lokaafgreiðslu skýrslu starfshóps um endurskoðun laga um 

stjórn fiskveiða 
 
Fulltrúi Starfsgreinasambands Íslands í endurskoðunarhópi sjávarútvegs- og 
landbúnaðarráðherra um breytingar á lögum um fiskveiðistjórnun telur að með tillögum 
starfshópsins sé verið að leggja ákveðinn grunn að sátt um fiskveiðistjórnunarkerfið. 
Tillögurnar taki mið af grundvallarsjónarmiðum og áherslum Starfsgreinasambandsins í 
sjávarútvegsmálum. 
Vissulega hefði undirritaður viljað sjá að starfshópurinn legði fram ákveðnari tillögur um 
innköllun aflaheimilda, enda um skýlausa þjóðareign að ræða. Með tillögum hópsins eru hins 
vegar stigin ákveðin skref í þá átt að sætta ólík sjónarmið hagsmunaaðila og skapa þar með 
stöðugleika og festu í greininni, þ.m.t. ráðstöfun veiðiheimilda á nýjum grundvelli sem 
stjórnarskrárbundinni þjóðareign.   
Undirritaður telur eðlilegt að áfram verði stuðst við aflamarkskerfið við stjórn fiskveiða og 
hámarkshandhöfn aflaheimilda verði takmörkuð. Til að sátt náist um fiskveiðistjórnunarkerfið 
er jafnframt afar mikilvægt að skýrt ákvæði um þjóðareign á auðlindum sjávar komi inn í 
stjórnarskrá íslenska lýðveldisins. Öðruvísi verður aldrei sátt meðal þjóðarinnar í þessu 
mikilvæga máli enda fullkomlega eðlilegt að eignarhald og forræði sé í höndum þjóðarinnar. 
Undirritaður er jafnframt þeirrar skoðunar að farsælast sé fyrir íslenskan sjávarútveg að fara 
svokallaða samningaleið þar sem aflaheimildum verði skipt upp í potta með ákveðnum hætti 
sem föstu hlutfalli af útgefnum veiðiheimildum. Þannig verði m.a. tryggt að ákveðnu hlutfalli 
aflaheimilda verði veitt til byggðatengdra aðgerða og félagslegra þátta. Samningaleiðin fæli í 
sér að gerður yrði tímabundinn samningur við útgerðaraðila um nýtingu aflaheimilda þar sem 
auðlindinni væri ráðstafað af ríkinu gegn eðlilegu gjaldi. 
Ein af niðurstöðum meirihluta starfshópsins er að við úthlutun veiðiheimilda sé mikilvægt að 
gætt verði byggðasjónarmiða, jafnræðis og atvinnufrelsis í samræmi við álit 
mannréttindanefndar Sameinuðu þjóðanna. Markmiðið verði að hámarka afrakstur 
auðlindanna og tryggja sjálfbæra nýtingu fiskistofna við Ísland með hagsæld sjávarbyggða og 
þjóðarbúsins að leiðarljósi. Þannig að allir, ekki bara sumir,  fái eðlilegt afgjald af auðlindinni.  
Starfsgreinasamband Íslands hefur lengi haft sterkar skoðanir á stjórnun fiskveiða enda með 
fiskvinnslufólk innan sinna raða. Meðal áhersluatriða í stefnu sambandsins er að spornað 
verði gegn útflutningi á óunnum fiski veiddum í íslenskri landhelgi. Þess í stað verði aflinn 
boðinn upp á íslenskum mörkuðum þannig að íslensk fiskvinnsla geti keppt við erlenda 
fiskverkendur um hráefnið. Þá verði útgerðarmönnum gert að veiða þær heimildir sem þeir 
hafa afnotarétt yfir á hverjum tíma. Framsal veiðiheimilda verði lagt af eða hert til muna. 
Settar verði reglur um ábyrgð kvótahafa gagnvart starfsmönnum, viðkomandi byggðalögum 
og samfélagslegi ábyrgð sem fylgir því að hafa með ráðstöfun sameinginlegra auðlinda 
þjóðarinnar að gera. Starfsgreinasambandið styður áframhaldandi strandveiðar, byggðakvóta 
og línuívilnanir enda verði settar skýrar reglur um slíkar veiðar og afnotarétt með það að 
markmiði að efla sjávarbyggðir landsins. Starfsgreinasambandið hefur einnig bent á 
mikilvægi starfsmenntunar og nýsköpunar í sjávarútvegi jafnhliða því að eðlileg endurnýjun 
eigi sér stað í greininni. Þá er það skýlaus krafa sambandsins að fiskvinnslufólk fái notið 
arðsins í greininni með sama hætti og aðrir sem byggja afkomu sína á sjávarútvegi. 
Undirritaður telur það umhugsunarefni að þrátt fyrir að gerðar hafi verið ákveðnar lagfæringar 
á fiskveiðilöggjöfinni á undanförnum árum, virðist sem ákveðnir aðilar í sjávarútvegi leitist 
sífellt við að finna leiðir til að komast fram hjá þeim. Þannig hefur þeim tekist að skapa deilur 
og koma óorði á íslenskan sjávarútveg.  Því er ekki síst mikilvægt að vanda vel til verka í 

öllum breytingum er viðkoma endurskoðun á fiskveiðilöggjöfinni og tryggja sem best að 
slíkir aðilar komist ekki upp með að setja sín fingraför á fiskveiðistjórnunarkerfið. 
Það er skoðun mín að þær tillögur og valkostir sem settir eru fram í skýrslu starfshópsins séu 
vel til þess fallnar að leiða mörg deilumál í sjávarútvegi til lykta og skapa nauðsynlega sátt 
um stjórn fiskveiða til framtíðar. 
 
Aðalsteinn Á. Baldursson, Fulltrúi Starfsgreinasamband Íslands í nefnd um endurskoðun á 
fiskveiðistjórnunarkerfinu 

Bókun fulltrúa Sjálfstæðisflokksins, Einars K. Guðfinnssonar. 
 Meginniðurstaða Endurskoðunarnefndarinnar kemur fram í eftirfarandi orðum í 
niðurstöðukafla skýrslunnar: „Meirihluti starfshópsins telur rétt að gerðir verði  samningar um 
nýtingu aflaheimilda og þannig gengið  formlega frá því að auðlindinni sé ráðstafað af ríkinu 
gegn gjaldi og að eignarréttur ríkisins sé skýr.  Samningarnir skulu m.a. fela í sér ákvæði um 
réttindi og skyldur samningsaðila, kröfur til þeirra sem fá slíka samninga, tímalengd og 
framlengingu samninga, gjaldtöku, aðilaskipti, ráðstöfun, aflahlutdeilda sem ekki eru nýttar, 
meðferð sjávarafla o.fl..“ 
Hér er skýrt kveðið að orði. Starfshópurinn gerir það að tillögu sinni að byggt verði á 
aflamarks og aflahlutdeildarkerfi og að aflaheimildum sé ráðstafað með formlegum samningi 
til langs tíma, þar sem gert sé ráð fyrir að samningarnir verði framlengdir, nema því aðeins að 
um skýlaus samningsbrot verði að ræða.  
Þessi leið sem varð ofan á, var borin saman við aðra kosti sem hafa verið nefndir í 
umræðunni. Jafn skjótt  og samningaleiðin varð niðurstaðan, var öðrum leiðum, þ.m.t. 
fyrningarleiðinni í ýmsum útfærslum, hafnað. Það leiðir af eðli málsins, að um leið og ein leið 
er valin, eins og í þessu tilfelli, er verið að hafna öðrum. Mjög mikilvægt er að þetta verði lagt 
til grundvallar á komandi mánuðum. 
Samningaleiðin er niðurstaða nær allra nefndarmanna, eftir að hafa farið yfir ýmsa þá kosti 
við fiskveiðistjórnun sem hafa verið ræddir. Til grundvallar liggja vandaðar úttektir sem 
meðal annars leiða í ljós með óyggjandi hætti að fyrning aflaheimilda muni hafa gríðarlega 
alvarlegar afleiðingar fyrir sjávarútveg okkar og þar með samfélagið. Það er þess vegna mjög 
þýðingarmikið að málin hafa skýrst að þessu leyti. Langtímasamningar um fiskveiðiréttindi, 
þar sem byggt er á aflahlutdeildum, ættu að skila þeim árangri að unnt verði að marka 
sjávarútveginum öruggt rekstrarumhverfi til langs tíma. 
Þessi leið sem niðurstaða hefur orðið um í nefndinni er í samræmi við leikreglur þær sem 
gilda munu við nýtingu annarra auðlinda, þ.e. leigu á vatns og jarðhitaréttindum í eigu 
íslenska ríkisins. Þar er gert ráð fyrir nýtingarsamningum til langs tíma með 
endurnýjunarákvæðum. 
Tvennt þarf að leggja sérstaka áherslu á. 
1. Úthlutun aflaheimilda samkvæmt samningaleiðinni verður til þeirra sem í dag hafa 
fiskveiðiréttindin. Mjög mikilvægt er að samningarnir verði til langs tíma, rétt eins og gilda 
mun við nýtingu orkuauðlinda sem ekki eru í einkaeigu. Samningstími í tilviki orkuauðlinda 
er miðaður við afskriftartíma orkumannvirkjanna og með skýru framlengingarákvæði. Miðað 
við þær forsendur má ætla að samningarnir í sjávarútvegsmálum  taki mið af afskriftartíma og 
verði til langs tíma. Jafnframt að skýrt sé kveðið á um endurnýjun samninganna. Framundan 
er margs konar fjárfestingarþörf í sjávarútveginum. Ljóst er að ef einhver óvissa verður 
varðandi tímalengd  samninganna um fiskveiðiréttinn eða endurnýjun þeirra, mun það bitna 
harðast á nýliðum og veikari fyrirtækjum, draga mjög úr vilja til fjárfestinga og þar með 
framförum. Slíkt rýrir og vilja og getu undirstöðuatvinnuvegar okkar til þess að taka þátt í 
uppbyggingu efnahagslífsins. 
2. Gert er ráð fyrir í tillögum starfshópsins að lítill hluti af heildarúthlutun aflamarks fari til 
ráðstöfunar í byggðalegum, félagslegum og atvinnulegum tilgangi. Kveðið verður á um að sú 
úthlutun verði fest við tiltekna hlutdeild af heildarúthlutuninni.  Nokkrum hluta aflamarksins 
hefur á undanförnum árum verið deilt út á þessum grunni, svo ekki er um stefnubreytingu að 
ræða. Niðurstaða nefndarinnar er á hinn bóginn að festa þessa hlutdeild, þannig að hún verði 
ætíð sama hlutfallið af úthlutuðum heildarkvóta. Það er mjög til bóta og í raun ein forsenda 
þeirrar niðurstöðu sem fengist hefur.  Eðlilegast er að þessi úthlutun sé sama hlutfall af 
heildarúthlutun og fer núna til byggðakvóta, rækju- og skelbóta, línuívilnunar og strandveiða.  

Verði um aukningu að ræða frá því hlutfalli má segja að verið sé að fyrna  veiðirétt, sem er 
algjörlega óviðunandi og gengi þvert á anda þess samkomulags sem náðist í nefndinni. 
Nú þegar þverpólitísk endurskoðunarnefnd, skipuð fulltrúum  hagsmunasamtaka í 
sjávarútvegi hefur skilað af sér nær samhljóða áliti um meginatriði fiskveiðistjórnarinnar, er 
lögð mikil ábyrgð á herðar ríkisstjórnarinnar. Það verður í verkahring hennar að leggja fram 
frumvarp sem byggir á niðurstöðu nefndarinnar. Það frumvarp verður vitaskuld að fylgja 
þeirri meginlínu sem nefndin markaði og hér hefur verið lýst. Nefndarmenn tóku þátt í 
starfinu af fullri einurð og heilindum. Það var leitað málamiðlana og samkomulags í erfiðum 
úrlausnarefnum. Þegar því verki er lokið þá verður að ætlast til þess að ríkisstjórnin virði þann 
vilja og þá niðurstöðu sem þannig var fundin. Tilraunir til þess að víkja frá þeim 
meginsjónarmiðum sem liggja til grundvallar nær einróma niðurstöðu fjölskipaðrar nefndar 
ólíkra hagsmunahópa og stjórnmálaflokka, væri bara hægt að túlka sem rof á samkomulagi 
sem menn gerðu í góðri trú. Fyrirfram verður það hvorki ætlað né því trúað að tilraun verði 
gerð til slíks. Í trausti þess stendur undirritaður, fulltrúi Sjálfstæðisflokksins í 
endurskoðunarnefndinni,  að þessari niðurstöðu sem finna má í áliti nefndarinnar. 
Um ýmis álitamál varðandi tilteknar útfærslur sem ekki lúta að þessum megindráttum, varð 
ekki samstaða. Stjórnmálaflokkarnir og hagsmunasamtökin munu væntanlega kunngera 
afstöðu sína í þeim efnum, þegar tilefni er til. Afstaða mín og Sjálfstæðisflokksins mun mótast 
af því leiðarljósi sem við viljum fylgja varðandi breytingar á fiskveiðistjórnuninni. Við teljum 
afar brýnt að ætíð sé þess gætt að lög um fiskveiðimál tryggi sjávarútveginum gott 
rekstrarumhverfi, sveigjanleika og svigrúm til hagræðingar. Þess vegna á almenna 
fiskveiðilöggjöfin að stuðla að slíku. Vegna sérstöðu sjávarútvegsins er réttlætanlegt að 
ráðstafa litlum hluta fiskveiðiréttarins í öðrum tilgangi, svo sem nú er gert og flokkurinn hefur 
staðið að. Við styðjum að lög gildi um kvótahámark, teljum að breytingar sem dragi úr 
framsalsmöguleikum eigi að gerast á lengri tíma, svo sem áréttað er í niðurstöðu nefndarinnar. 
Algjört grundvallaratriði er að hver útgerð hafi ráðstöfunarrétt yfir sínum aflaheimildum og 
tryggt verði að virðiskeðjan frá veiðum til markaðar sé órofin. Þannig geta fyrirtækin 
skipulagt markaðsstarf sitt út frá öruggri vitneskju um aflahlutdeild sína. 
Undirritaður fagnar því að niðurstaða sé fengin í erfiðu deilumáli. Til þess að það tækist, 
þurftu allir að sýna mikinn samstarfsvilja og sveigja frá ítrustu sjónarmiðum. Þessa niðurstöðu 
eiga stjórnvöld að virða og standa að því samkomulagi sem náðist með þessum hætti í 
nefndinni. 

Bókun Landssambands smábátaeigenda 

Bókun stjórnar Samtaka eigenda sjávarjarða  
 
Heimasíða eigenda sjávarjarða er  www.ses.is og eru þar ýmsar upplýsingar um Samtök 
eigenda sjávarjarða. 
 
Samkvæmt beiðni starfshópsins hafa Samtök eigenda sjávarjarða komið á framfæri við 
starfshópinn  hugmyndum þeirra um framtíðar fiskveiðistjórnunarkerfi, sbr. skjal, dags. 19. 
febrúar 2010 sem dreift var á fundi starfhópsins.  Þar er í meginatriðum lýst yfir því hvernig 
samtökin vilja sjá fiskveiðistjórnunarkerfið í framtíðinni.  Í fyrsta lagi, að eigendur sjávarjarða 
fái úthlutun á aflaheimildum í samræmi við eignarhlutdeild sína í auðlindinni.  Í öðru lagi þá 
fái eigendur sjávarjarða að öðrum kosti hlutdeild í auðlindagjaldi í samræmi við 
eignarhlutdeild sína í auðlindinni að því tilskyldu að auðlindagjaldið sé fullt verð fyrir eignina 
í samræmi við stjórnarskrána. 
 

Ennfremur hefur stjórnin upplýst um auglýsingu, dags. 3. október 2003, um lögvarða 
einkaeign sjávarjarða á hafsvæðinu í netlögum og að sjávarjörðum fylgir eignarhlutdeild í 
sjávarauðlindinni í heild, sem einnig var dreift  á fundi starfshópsins. 
 

Fulltrúi Samtaka eigenda sjávarjarða í starfshópnum var engu að síður sammála mörgum í 
starfshópnum um að farsælast væri ef samningar gætu náðst um nýtt fiskveiðistjórnunarkerfi.  
Tillögur höfu komið fram um hugmyndir um slíkar samningarleiðir í minnisblaði Lúðvíks 
Bergvinssonar og Karls Axelssonar, dags. 17. ágúst 2010.  Í minnsblaðinu er aðeins um 
hugmyndir að ræða en ekki samningsdrög og fékkst það staðfest hjá Sigurvini Ólafssyni hjá 
lögfræðistofu Lúðvíks.  Allir eigendur sjávarauðlindarinnar þurfa að koma að samningum um 
ráðstöfun hennar þ.m.t. eigendur sjávarjarða sem eiga netlögin.  Að öðru leyti væru samningar 
marklausir. 
 
Undirnefnd starfshópsins hafði það hlutverk að koma með tillögu að kafla í stjórnarskrána. 
Eftirfarandi bréf var skrifað af því tilefni og óskar stjórn Samtaka eigenda sjávarjarða eftir því 
að það fylgi bókun: 
 
Hr. Einar K. Guðfinnsson, alþingismaður. 
Starfshópur um endurskoðun laga um stjórn fiskveiða. 
 

einarg@althingi.is 
 
Reykjavík, 27. ágúst 2010. 
 
Sæll Einar. 
 

Þakka þér fyrir skjalið Tillaga að kafla um Stjórnarskrána.   
 

Mér finnst tillagan góð en óska að gera athugasemdir við eftirfarandi mgr. í tillögu þinni 
sérstaklega það sem er feitletrað: 
 

Þá segir enn fremur í minnisblaðinu: „Undirritaðir eru þeirrar skoðunar að meginreglur um 
auðlindir, eignarhald þeirra, vernd og nýtingu eigi að réttu heima í stjórnarskrá. Þar yrði 
markaður sá rammi sem gilti um allar þær auðlindir sem ríkið á eða hefur forræði yfir og eftir 
atvikum mætti skilgreina sem þjóðareign eða sameign þjóðar á grundvelli tillagna 
Auðlindanefndar. Um einstakar auðlindir og nýtingu þeirra yrðu síðan í hverju tilviki sétt 
sérstök lög sem tækju tillit til séreðlis og breytileika hverrar auðlindar, ávallt innan þess 

ramma sem stjórnarskráin markaði almennt um auðlindir. Fiskistofnar í sjó teljast til slíkra 
auðlinda og yrðu þar með verndarandlag slíks stjórnarskrárákvæðis“. 
 

Engu er líkara en að í minnisblaðinu sé verið að gefa í skyn að fiskistofnar í sjó teljist til 
þeirra auðlinda að vera þjóðareign eða sameign þjóðarinnar og ríkið hefði forræði yfir þeim, 
en svo er ekki.  Nú er það svo að hluti sjávarins, svo nefnd netlög eru í einkaeign, samkvæmt 
lagafyrirmælum Jónsbókar og síðar frá Alþingi Íslendinga og eru netlögin einn verðmætasti 
hluti sjávarins.  Sjórinn og sjávarbotninn í netlögum er víða mikilvæg uppeldisstöð og þar er 
oft mikil fiskgengd.  Lífríkið og sjórinn innan og utan netlaga er ein hreyfanleg og óskipt 
heild.  Fiskveiðilandhelgi Íslands, sem miðast út frá landi, víðast út frá landi sem er í 
einkaeign, nær einnig yfir netlög og er því þessi séreignarréttur hluti af landhelginni.  Hafið 
og lífríkið í netlögum, ásamt öllum gögnum og gæðum, fylgir sjávarjörðum og er eign 
eigenda sjávarjarða.  Einn frjósamasti hluti hafsins er í netlögum og er lífríkið ásamt sjónum 
sjálfum á hreyfingu milli netlaga í einkaeign og ytra svæðis þar sem ríkið fer með umráð.  
Auðlindin er því óskipt sameign.  Einnig er vísað til nýlegs álits Mannréttindadómstóls 
Evrópu nr. 40169/05 hvað viðvíkur eignarrétti sjávarjarðar en þar segir:  „Ennfremur er það 
niðurstaða dómsins að réttur kæranda til þess að stunda fiskveiðar í netlögum úti fyrir 
sjávarjörðinni sem um ræðir hafi lögformlega stofnað til „eignar“ í skilningi 1. gr.  
samningsviðauka 1.“  
  

Hér er augljóslega ekki farið með rétt mál í þessu minnisblaði og finnst mér því að sleppa ætti 
allri þessari mgr. um tilvitnun í það. 
 

Bestu kveðjur 
 

Björn Erlendsson, 
í starfshópi um endurskoðun laga um stjórn fiskveiða f.h. Samtaka eigenda sjávarjarða. 
 
 
Stjórn samtakanna óskar einnig eftir því að í bókun komi fram það sem haft var eftir Eiríki 
Tómassyni, prófessor í lögum við Háskóla Íslands á 7. fundi nefndar um endurskoðun á 
fiskveiðistjórnunarkerfinu, 19. febrúar 2010: 
 

“Formaður (Guðbjartur Hannesson, innskot skýrsluritara) spyr hvernig langtímaafnotaréttur hefur verið 
skilgreindur og hvort hugmyndir úr annarri auðlindalöggjöf séu yfirfæranlegar á 
fiskveiðilöggjöfina m.t.t. afnotaréttar. Fram kom að eigendur sjávarjarða hafa 
réttinda að gæta. ET sagði netlög skapa eignarrétt, en ríkið má samt sem áður 
setja skilyrði um veiðar innan þeirra. Ef þessi réttur yrði innkallaður til 
ríkisins þyrfti að greiða bætur fyrir.  
Rætt var um hversu vandasamt það er að skilgreina eign og afnot og þá sérstaklega að teknu 
tilliti til þess atvinnuréttar sem getur skapast af eignarrétti eða afnotarétti”.  
 
 
Þessum atriðum er ekki hægt að líta framhjá við endurskoðun á fiskveiðistjórnunarkerfinu. 

 



  

 
 


